
OʻZBEK XALQ AMALIY BEZAK SAN’ATI TURLARI VA ULARNING OʻZIGA XOS 

TOMONLARI 

 

Ushbu maqolada oʻzbek xalq amaliy bezak san’ati turlari va ularning oʻziga xos tomonlari, 

foydalanish yoʻllari toʼgʼrisida maʼlumotlar keltirilgan.  

Kalit soʻzlar: grix, bezak, ganchkorlik, naqqoshlik, xattotlik, koshinkorlik, me’morchilik, 

kandakorlik, kashtadoʻzlik, zardoʻzlik. 

В данной статье представлена информация о видах узбекского народного декоративно-

прикладного искусства и их особенностях, способах использования.  

Ключевые слова: грих, орнамент, резба по ганчу, национальная роспись, каллиграфия, маёлика, 

архитектура, метная чеканка, вышивка, золотошвейнное искусство. 

This article provides information about the types of Uzbek folk arts and crafts and their features, 

methods of use. 

Key words: grikh, ornament, ganch carving, national painting, calligraphy, mayolika, architecture, 

coinage, embroidery, gold embroidery art. 

 

Kirish. Oʻzbek xalqining koʻp asrlik tarixida shakllangan xalq amaliy bezak san’ati turlari boy va 

rang-barang, madaniy merosimizning eng ajoyib va ommaviy qismini tashkil etadi. Uning oʻzbek diyorida 

vujudga kelib taraqqiy etgan san’ati turlari bemisl va betakrorligi bilan dunyoga mashhur. 

Asosiy qism. Tasviriy san’atga chuqur, falsafiy yondoshish natijasida shartlilik, stillashtirish, 

ramziylikka asoslangan badiiy bezak asarlari yaratish kuchaygan. Ushbu tarixiy omil oʻzbek milliy bezak 

san’atining gurkirab rivojlanishiga turtki boʻlgan, bu hozirda jahonga mashhur me’morchilik 

yodgorliklarimiz |ulardagi ganchkorlik, koshinkorlik, naqqoshlik, xattotlik va boshqa turdagi san’atlar 

xalqimizning buyuk oʻtmishidan dalolatdir. 

Samarqand, Buxoro, Xiva, Shahrisabz, Termiz, Toshkent, Qoʻqon va boshqa shaharlardagi 

me’morchilik, xalq amaliy bezak san’ati yodgorliklari oʻtmish avlodlarimiz yaratgan barkamol, 

takrorlanmas va tarixan bebaho san’at asarlarining namunalari boʻlib, xalqimizning va, shu bilan birga, 

jahon madaniyatining durdonalaridan boʻlgan badiiy madaniy merosni tashkil etadi.  

Markaziy Osiyo naqqoshlik san’ati qadimdan dunyoga mashhur, oʻtmishda ota-bobolarimiz qurgan 

muhtasham binolar hozirgi kungacha maftunkor jilosini yoʻqotmagan. Yuksak did bilan ishlangan naqshlar 

bizni hayratga solib kelmoqda. 

Milliy naqshlarimiz gʻoyatda boy mazmunga ega. Oddiy qoshiq, lagan, quticha, sandiq, belanchak, 

cholgʻu asboblari, uy-roʻzgʻor buyumlaridan tortib turar joy va jamoat binolarining devor hamda shiftlariga 

solingan naqshlar insonni hayratga soladi, uni oʻylantiradi. 

Ganchkorlik, kandakorlik, kashtadoʻzlikda, zardoʻzlik, kulolchilik, zargarlik, gilam toʻqish, 

toʻqimachilik, inkrustatsiya, panjaralar va hokazolarda har xil yoʻllar bilan naqshlar ishlanadi. Masalan, 

oʻyib, chizib chok yordamida, zarb bilan, qadab va boshqa usullardan foydalanilgan. Naqqoshlik san’ati 

tarixi insoniyat madaniyati bilan bir qatorda qadimiydir.  

Oʻzbekiston hududidagi arxeologik qazilmalardan Xorazm, Soʻgʻd, Baqtriya va boshqa oʻlkalarda 

naqsh san’atining rivojlanganligi ma’lum. Olimlarimiz Surxondaryo viloyatidagi Fayoztepa (I-II asr) 

Dalvarzintepa (I asr) Budda ibodatxonalari qazilmalaridan topilgan rasm, naqsh qoldiqlari orqali isbotlab 

berganlar. Xorazmdagi Tuproqqal’a zallari monumentidagi naqshlar bilan bezatilganligi ma’lum. VI-VII 

asrlarda ibodatxonalar, qasrlar va badavlat odamlarning uylari oʻyma naqshlar hamda tasvirlar bilan 

bezatilgan. IX-X asrlarda Markaziy Osiyoda naqqoshlik san’ati avj olib rivojlandi. Bino devorlariga naqsh 

solish yuksak darajada rivojlandi, binolarlarning ichki tomoniga ganch, yogʻoch oʻymakorligini qoʻllash 

yuksak rivoj topadi. Ayniqsa, maqbaralarning peshtoqlari devor va ravoqlari ganch va naqshlar bilan juda 

nafis bezatilgan. Naqshlar murakkablashib bordi. XI-XII asrlarda Oʻzbekiston hududida arxeologik 

topilmalar shuni koʻrsatadiki, naqshlar ichida geometrik naqsh koʻp ishlatilgan. 

Girix - toʻrtburchak, uchburchak va boshqa elementlardan tashkil topgan geometrik murakkab naqsh 

mailto:azimovamuhaje82@gmail.com

turi. Girix toʻgri, egri va aralash chiziqlarga boʻysundirilgan boʻlib, oʻziga xos tarqalishi bezak san’atining 

rivojlanishiga yangidan-yangi imkoniyatlar eshigini ochib berdi. 

Muhokamalar va natijalar. 1127-yili Somoniy maqbarasi qurildi. U me’mor Arslon 

Muhammadxon boshchiligida pishirilgan oddiy gʻishtni har xil kombinatsiyalashtirib qurilgan, gʻishtlar yoz 

faslida eng toza ganch bilan terilgan. 

XII asrda Chingizxon istilosi tufayli milliy san’at birmuncha izdan chiqsada, lekin butkul yoʻq 

qilinmadi. Temur va temuriylar davrida esa oʻzbek milliy xalq amaliy san’ati yuksak darajada rivojlandi. 

XIV-XV asrlarda Markaziy Osiyo xalqlari tarixida iqtisodiy va ijtimoiy jihatdan asoslangan oʻziga xos 

boʻlgan iqtisodiy-madaniy koʻtarinkilik roʻy berdi. Bu davrni biz hozir Alisher Navoiy, Abduraxmon 

Jomiy, Kamoliddin Behzodga oʻxshash juda koʻp iste’dodli adiblar, olimlar, mutafakkirlar, san’atkorlar 

nomlari bilan bogʻliq boʻlgan Uygʻonish (Renessans) davri deb ataymiz. XIV-XV asrlarda Samarqandda tez 

sur’atlar bilan turli-tuman inshootlar qurila boshlandi. 

XIV-XV asrlarda koshinkorlik rivojlandi, qurilgan binolarni koshin va parchinlar bilan bezatish avj 

oldi. Koshin va parchinlardan ajoyib naqshlar hosil qilishga erishildi. Chunonchi, Samarqanddagi Shoxi-

Zinda kompleksi, Ashratxona, Oq saroy, Koʻhna Urganchdagi Toʻrabekxonim maqbarasi va boshqalardir. 

XV asrda naqqoshlik san’ati yanada rivojlandi. Natijada naqqoshlikda kundal texnikasi paydo boʻlib, rivoj 

topdi. Samarqandda Ashratxona, Oqsaroy maqbaralari va boshka arxitektura yodgorliklarining ichki qismi 

kundal usulida bezaldi. 

XVI-XVII asrga kelib sujetli rasmlar deyarli chizilmay, balki kundal usulida naqshlar bilan bezash 

rivoj topdi. Kundal usulida Buxorodagi Xoʻja Zaniddin xonaqosi (XVI asr), Baland machit (XVI), 

Abdulazizxon madrasasi (XVI), Samarqanddagi Tillakori madrasasi (XVII asr) va boshqalar bezaldi. Bu 

arxitektura binolarida bezalgan naqshlar oʻzining badiiyligi, harakatchanligi, oʻziga xos originalligi bilan 

kishini hayratga soladi. Naqshlarning har biri katta asar boʻlib, voqelikni naqqosh tili bilan kuylayotgandek 

tuyuladi. Lekin XVII asrning oxiriga kelib bir necha joyda takrorlanadigan naqshlar va mavzularning bir 

xilligi, tillaning haddan tashqari sarf etilganligi koʻzga tashlanadi. Nihoyat, bu sohada ijodiy izlanishlar 

nisbatdan kam boʻlganligi sezildi. XVI-XVIII asrlar orasida oʻzaro ichki urushlar va nizolar madaniyatning 

rivojlanishiga salbiy ta’sir etdi. Bu esa milliy naqqoshchilik san’atining rivojlanishiga ham ta’sir etdi. 

Buxoro, Xiva, Qoʻqon xonliklari vujudga kelishi bilan san’atkorlar bu shaharlarga yigʻila boshladi. Shu 

vaqtdan naqqoshlik xalq amaliy san’at turlari kabi gullab-yashnay boshladi. Xivadagi Tosh hovli, 

Qoʻqondagi Xudoyorxon oʻrdasi, Buxorodagi Sitorai Moxi Xosa singari yirik binolar ajoyib naqshlar bilan 

bezatildi. Hajmli - planli naqsh kompozitsiyalar paydo boʻldi. Bu bezaklar nihoyatda nafisligi bilan ajralib 

turar edi.  

Naqsh san’atining rang-barang rivojlanishi oqibatida har bir shahar va vohaning oʻziga yarasha 

naqqoshlik maktabi paydo boʻldi. Chunonchi bu Fargʻona, Toshkent, Xorazm, Samarqand va boshqalar. 

Ular oʻzining kompozitsiyalari, rangi jihatidan va boshqa tomonlari bilan farqlanadi.  

XIX va XX asr boshlarida turar joy binolari, mahalla machitlari, saroy va oʻquv yurtlari binolari, 

choyxonalarning devor va shiftlari jimjimador naqshlar bilan bezatildi. Ayniqsa, devorlar sirtiga daraxtlar, 

guldastalar, guldonli guldastalar, gulli butoqlar jonli chiziqlar bilan bezatilgan. Chunonchi Quvadagi 

Zayniddin boyning uyi, Toshkentdagi knyaz N.K.Romanovlar saroyi, A.A.Polovsevning uyi, 

Margʻilondagi Said Ahmadxoʻja madrasasi va boshqalar bunga yorqin misoldir. XX asrning 40-yillarda 

qurilgan Muqimiy, Navoiy teatri binolari ajoyib naqsh, ganch va yogʻoch oʻymakorliklari bilan bezatildi. 

Naqqoshlik san’atini rivojlantirishda ajoyib xalq ustalari Fargʻonalik Saidmaxmud Norqoʻziyev, 

Toshkentlik Toxir Toʻtaxoʻjayev, Olimjon Qosimjonov, Yoqubjon Raufov, Jalil Hakimov, Xivalik Abdulla 

Boltayev, S.Xuboyberganov, X.Raximov, Samarqandlik Jalol va Bolta Jalilovlar, usta Madaminjon 

Xusanov va boshqalar hamda ularning shogirdlari yaratgan asarlar hozir ham xalqqa xizmat qilyapti. Ular 

avloddan avlodga meros boʻlib kelayotgan naqqoshlik san’atiga katta hissa qoʻshdilar. 

Xiva, Qoʻqon, Buxoro xonliklari davrida xalq amaliy san’ati ustalari shu shaharlarga yigʻila 

boshladilar. XIX asr arxitektura yodgorliklarini kuzatsak, ular bir xil uslubda yaratilganligini koʻramiz. 

Chunki oʻsha vaqtlar naqqoshlar ish axtarib boshqa shaharlarga borar edilar yoki buyurtma boʻyicha 

boshqa shaharlarga borib binolarni bezatar edilar. Koʻpincha Fargʻona va Buxoro naqqoshlari 

Samarqandga, Qoʻqon, Margʻilon ustalari Toshkentga kelib koʻpgina binolarni bezar edilar. Bu esa 

naqqoshlik maktablarining yanada rivojlanishida, oʻziga xos kompozitsiyalarning yaratilishida, ranglar 

majmuasini yanada boyitishda juda katta rol oʻynadi. Lekin bu naqshlar bir-biriga oʻxshasa-da, har bir 

shahar va har bir ustaning oʻziga xos rang majmuasi, koloriti, uslubi, kompozitsiyasi jihatidan farq qiladi. 

Fargʻona naqshi Xoʻjand, Margʻilon, Qoʻqon, Fargʻona, Andijon, Namangan, Chust, Quva, Oltiariq 

va Rishton shaharlarida vujudga kelgan uslublardan iborat. XIX asr va XX asr boshlariga mansub boʻlgan 

naqshlar koʻplab osori atiqalarda saqlanib qolgan.  

Qoʻqondagi Madalixon dahasi va Dahayi Shoxon, Xudoyorxon oʻrdasidagi va boshqa naqshlar 

oʻziga xos koʻrinishga ega boʻlsa-da, Fargʻona naqshlarida koʻproq Buxoro, Xiva naqshlarining ta’siri bor. 

Fargʻona naqqoshlari girix, oʻsimliksimon (islimiy) va gulli girix, naqshlarini bezaklarda qoʻllaganlar. 

Kompozitsiyalarning simmetriyali boʻlish prinsipiga amal qilganlar. U boshqa naqqoshlik maktablaridan 

naqshlarining tabiatga juda yaqinligi erkin ishlanishi, ranglarining kontrastligi bilan farqlangan. Bulardan 

tashqari Fargʻona naqshlarida tabiatdagi gul, barg, gʻuncha va boshqalardan toʻgʻridan-toʻgʻri 

foydalanilgan. Fargʻonada naqqoshlar chetlari chiroyli qilib, ichiga islimiy shakl tushirilgan qizil, yashil 

boʻyoqlar bilan turunjni afzal koʻradi. Fargʻona naqqoshlik maktabining namoyandalaridan biri Said 

Mahmud Norqoʻziyevdir. 

Toshkent naqshlari oʻzining nafisligi va ranglarning bir-biriga asta sekin oʻtishi, aniq bir koloritga 

qat’iy rioya qilinishi, geometrik va oʻsimliksimon naqshlarning koʻp ishlatilishi bilan ajralib turadi 

Naqshlar koʻpincha yashil gammada ishlanadi. Oʻsimliksimon naqshlarda oygul, paxta, bofta, uch barg, 

shukufta, bargli gul va boshqa elementlar aniq stillashtirilgan. Murakkab geometrik naqshlar ishlanadi. 

Naqqosh ustalardan Jalil Hakimov, Toyir Toʻxtaxoʻjayev, Olimjon Qosimjonov Yoqubjon Raufov, Anvar 

Ilxomov, Komil Karimov va boshqalar Toshkent naqqoshlik maktabining asoschilaridirlar. 

Xiva naqshi Samarqand, Toshkent, Fargʻona, Buxoro naqshidan tubdan farq qiladi. Rangi jihatidan 

kelsak, naqshlarning umumiy rangi koʻpincha havo rang koloritda ishlanadi.  

Ranglar kam ishlatilsada, oʻziga xos koʻrkamlikka ega. Xiva naqshida asosan zangori va yashil 

ranglar juda koʻp ishlatiladi. Xorazm naqshlari butun yuzani geometrik naqshlar bilan toʻldirib moviy va 

yashil boʻyoqlar berishni yaxshi koʻrganlar. Kompozitsiyada naqshlarning tuzilishiga qaraganda, asosan 

novda spiralsimon aylanib-aylanib murakkab naqshlar hosil qiladi. 

